
Макăр, макăр, аннем,

Макăрсан чун лăпланĕ.

Ман сăн-пит тусанне

Юлашки хут тасат.



Уйрăлатăп, аннем,

Тĕл пулми эп каятăп.

Эп кайни лайăхрах

Ку тискер çĕршывран.



Пурăнни пурнăç мар!

Пусмăрларĕ тăшманăм.

Тăшмана тустарма

Ман çитмерĕ хăват...



Çитĕ, çите, аннем!

Урăхран тек ан макăр!

Макăрса тăшмана

Çĕнтерме майĕ çук.



Чăтнине, пĕлнине

Халăха эсĕ калăн.

Вăл тăвать кирлине

Пурнăçра кирлĕ чух.



Эп каятăп, аннем!

Каяс марччĕ те çавă,

Çунас марччĕ вутра,

Путас марччĕ шывра...



Ах, аннем, тек ан макăр!

Пуçăма тахçанхи пек

«Çывăр, çывăр» тесе

Саппунпа кăшт хупла.



Эп каятăп, аннем...

  